
Moab llaktamunda Rutga alli warmi gajmi.

Rutga granuda japingu rish nikimi Noemiga ari
niga. Shuj pambamu chayasha, cebadada p’itiguj
washada katisha risha p’itichishkagunada japiga.



Chi chagraj dueñoga chayamusha
p’itigujkunan saludanukuga. 
Chi Elimelecbuj familia k’ariga Booz 
nishkamiga. Paiga p’itijkunada pushajtaga, 
“Kai solteraga ¿Pidij?” nisha tapuga.



Chi pushajka, “Paiga Moabmunda Noemin
shamushka moabita solterami. Paiga, ‘Cebada
p’itijkunaj washada japichun saki,’ niga. Paiga
tutamunda ut’ka shamushami kunungama na
samarisha kaibi kainagun,” niga.



Shinami Rutda Boozga, “Uyi, shujbuj achpabi
ama japingu ringuichu. Kaimunda ama
anchuringuichu. Ñukada sirvij warmigunan kaibi
sakiringuilla. Maibi ñukada servijkuna cosechangaj
rikiga, katisha ringuilla. Yakunaichishaga
puñumunda ubianguilla,” niga.



Shina niki Rut pambagama kumurishaga, 
“Kan ñukada alli chaskichunga ¿imamunda
kambuj ñawibi alli rikurigani? Ñukaga shujti
llaktamunda shamushkallami gani,” niga. 



Boozga, “Kambuj suegramunda tuki imada
rurashkadash yachanimi. Kambuj taita
mamadash, kambuj llaktadash sakishami, na
rijsishka llaktamu kausangu shamushkangui. 
Chashna rurashkamundaga Manduj Dios ima
ministishkada kuchun,” niga.



Mikuna uras chayaki Boozga, “Kaimu
kuchuyi, tandada japisha vinagrebi ñutuchisha
miki,” niga. Rutmi cebadada p’itijkunan tiyaguki
Boozga granoda karaga. Shina karakiga
mikush na nijtami puchuchiga.



Boozmu chi pushajga, “Kan nishka laya
rurashun: Pai japichun ashada urmachisha
sakishun. Na llakichishunchu,” niga.



Rutga cebadada apasha pueblomu vueltuga. 
Chimu chayaki, pai japishkada achkada rikusha
paibuj suedra Noemiga, “¿Maibi japigangui? Alli
chaskij runaga alli bendiciashka gachun,” niki

Rutga, “Ñuka Booz shuti runaj cosechabimi
tukida japigani,” niga.



Noemiga, “¡Paida Manduj Dios bendiciachun! 
Paiga wañushkagunadash ñukuchi
kausajkunadash llakishkami. Chi runaga
ñukuchij familiamunda gasha ñukuchida ayudi
pudinga. Shujbuj achpabi ama p’iñachichun
paida sirvij warmigunan sakirisha allimi
purinagangui,” niga. 



Rutga cebadada, trigoda cosechana
tukuringagama japisha Boozda sirvij
warmigunan tandanukusha puriga. Paiga
paibuj suedranmi kausaga.


